KONSTITUZIO-AUZITEGIAREN 11/2002 EPAIAREN LABURPENA: HIRI-JABETZAREN GANBERAK:
0. AURREKARIAK.

Popular izeneko legebiltzar-taldeak eta Gaztela eta Leongo Juntak abuztuaren 5eko 8/1994 Lege Dekretuari buruz aurkeztutako konstituzionaltasun-errekurtsoak aztertu zituen. Lege Dekretu horrek hiri-jabetzaren ganbera ofizialak ezabatu zituen zuzenbide publikoko korporazio gisa.
Laburpen honetan, auzi horrek eskumenen aldetik dakarren alderdiari buruzkoak baizik ez ditugu aipatuko.
Gaztela eta Leongo Juntak aurkeztutako konstituzionaltasun-errekurtsoan agertzen den arrazoibidearen arabera, lege-dekretu horren bidez urratu egiten da interes ekonomiko eta profesionalak ordezkatzen dituzten zuzenbide publikoko korporazioen gainean autonomia-erkidego horrek duen eskumena, hain zuzen 9/1992 lege organikoak esleitu ziona (autonomiara EKaren 143. artikuluaren bidetik iritsi ziren autonomia-erkidegoei eskumenak eskualdatzeari buruzkoa da lege hori).
I. LEGE-DEKRETU HORRETAN GAUZATZEN BIDE DEN ESKUMEN-URRATZEA
· Behin eta berriz gogorarazitako doktrina aipatzen du Konstituzio-auzitegiak, alegia, Lege Dekretu batek oinarriak edo oinarrizko arauak dakartzaten legegintza-xedapenak eman ditzakeela, betiere Konstituzioak ezartzen dituen gainerako eskakizunak betetzen baditu. 

· ...178/1994 epaian [4 OJ], aski argi adierazi zen ezen hiri-jabetzaren ganberak ezabatzeko xedapenak [zuzenbide publikoko korporazio diren aldetik ezabatu, alegia] oinarrizko izaera duela, eta ez diola ezerk eragozten «Estatuari, aldi berean, erakunde horietako langileei eta ondareari buruz neurriak hartzea» [4. OJ]. Neurri horiek, KAE 132/1989 epaian (2. OJ) nekazaritza-ganberei buruz esan bezala, «ahalik eta gutxiena arautu behar dira, eta baliteke are neurri horietakoren batek oinarrizko izaera edukitzea ere, Estatuaren lurralde osoan homogeneoa izan behar duen aldetik» [Konstituzio-auzitegiaren 178/1994 epaia, 4. OJ].

· Lege-dekretuaren xedapen gehigarriari buruz dio, ostera, autonomia-erkidegoek zuzenbide publikoko korporazioen gainean dituzten eskumenak urratzen dituela. 
· ...Konstituzio-auzitegiaren 178/1994 epaiak berariaz ebatzi zituen eskumenen inguruan konstituzionaltasunari buruz sortutako zalantzak... 
· Ororen gainetik hau nabarmendu behar da, ordea: auzitan jarritako xedapen horrek ez du inon ere esaten Estatuak betearazi behar dituela neurri horiek (inbentarioa egin beharra, ondare-masak osatzea eta abar...); oso bestela baizik, xedapen horrek, neurri horiek betearazteko orduan eskumena duen administrazioak –den Estatukoa edo autonomia-erkidegoetakoa– zer eratan eta zein baldintza betez jokatu behar duen arautzeko gaitasuna ematen dio Estatuko gobernuari. 
· Argi dago, hortaz, Estatuari arautzeko gaitasuna emate horrek ez zuela eragozpenik. Gainera, horren ostean, oinarri juridiko horretan bertan, ondorio hau ateratzen da: «Konstituzio-auzitegi honek 132/1989 epaian esandakoarekin bat etorriz (29. OJ), desegiten diren ganberen ondareari xede orokor bat ezartzeak ere oinarrizko izaera du, lehen batean bederen
· Nolanahi ere, kontuan izan behar da auzitan jarritako xedapen gehigarrian bi kasu bereizten direla, eta xedapen gehigarriaren xedea ezberdina dela kasu batean eta bestean: nahitaezko kuotaren kontura edo legezko beste betebehar batzuen kontura osatutako ondare-masari buruz ari denean,  ondare-masa hori helburu edo zerbitzu publikoak betetzeko edo gauzatzeko erabili behar da; horiez besteko diru-sarrera batzuen bidez osatutako beste ondare-masa batzuei buruz ari denean, ondare-zati hori irabazi-asmorik gabeko elkarteei eratxeki behar zaie, hain zuzen ere, funtsezko xedetzat hirietako etxebizitzen jabeak eta erabiltzaileak babestea, haien interesak sustatzea eta haiei informazioa ematea duten elkarteei.

· Ondare-masa irabazi-asmorik gabeko elkarteei eratxekitzeari buruzko kasuan, araua aukerakoa da (...holako eta halako elkarteei eratxekitzeko “aukera” izango dute...dio), eta, horrek esan nahi du xede-esleitze hori ez dela oinarrizko araua, ez baita nahitaezko betebehar bat. Eta, ondare-masa helburu edo zerbitzu publikoak betetzeko direla dioen kasuan, arau horrek oinarrizko izaera du,  ondare horri xede jakin eta bakar bat eman dakion ziurtatu nahi baitu. Nolanahi ere, araua aski zabala da, eta tarte handia uzten die autonomia-erkidegoei hiri-jabetzaren ganbera jada deseginen ondasunei zer xede publiko esleitu behar zaien zehazteko orduan.
